
Ümummilli lider Heydər Əliyevin 
xalqın təkidli tələbi ilə hakimiyyətə 
qayıdışından sonra ölkədə idmana 
münasibət kökündən dəyişdi. İdmanın 
və bədən tərbiyəsinin inkişafı dövlət 
siyasətinin prioritet qollarından birinə 
çevrildi, bu sahədə yüksəlişin əsası 
qoyuldu. Müstəqil Azərbaycanın həm 
də bir idman ölkəsi kimi beynəlxalq 
aləmdə tanınması və Olimpiya 
hərəkatına qoşulması geniş vüsət 

aldı. İdmanın üzləşdiyi problemlərin 
aradan qaldırılması, idmançıların 
maddi rifahının yüksəldilməsi, 
onlara gələcək qələbələr üçün 
stimul verilməsi, habelə ölkədə yeni 
idman komplekslərinin yaradılması 
istiqamətində gələcək prioritetlər 
müəyyənləşdirildi. 

1993-cü ilin noyabrında ulu 
öndər dünya və Avropa miqyaslı 
yarışlarda yüksək nəticələr göstərmiş 
Azərbaycan idmançılarını qəbul etdi. 
Bu görüşdə Heydər Əliyev  qeyd etdi 
ki, idmançılar dövlətin xüsusi qayğısı 
ilə əhatə olunmalıdırlar. Ulu öndər 
respublika fəallarının yığıncağında 
idmanın inkişafına xüsusi diqqət 
göstəriləcəyini bildirdi: “Kütləvi id-
man işinin inkişafına rəhbərlik böyük 

siyasi əhəmiyyətə malik işdir, çünki 
xalqın sağlamlığına bizim dövlət 
qayğımız həmişə böyük əhəmiyyət 
vermişdir və indi də verir.”

Ulu öndər Heydər Əliyevin idman 
sahəsində həyata keçirdiyi siyasət 
1997-ci ildən mühüm mərhələyə 
qədəm qoydu. Qeyd etdiyimiz kimi, 
həmin il cənab İlham Əliyevin Milli 
Olimpiya Komitəsinin prezidenti 
seçilməsi Azərbaycan idmanının 
həyatında mühüm və əlamətdar 
hadisə kimi tarixə yazıldı. Bu tarixi 
seçim ümummilli lider Heydər 
Əliyevin respublikada idmanın 
inkişafı ilə bağlı ideyalarının daha 
sürətlə gerçəkliyə çevrilməsini təmin 
etdi, idman sahəsində həyata keçirilən 
dövlət siyasətinin yeni şəraitdə 
gerçəkləşməsinə böyük imkanlar açdı. 

2003-cü ildə keçirilən pre-
zident seçkilərində ölkə rəhbəri 
seçilən cənab İlham Əliyev idman 
və bədən tərbiyəsinin tərəqqisi, 
Azərbaycanın dünya idman ailəsinin 
bərabərhüquqlu üzvünə çevrilməsi 
istiqamətində qətiyyətli addımlar atdı. 
İdmançılara dövlət qayğısı ilə yanaşı, 
idmanın maddi-texniki bazasının 
möhkəmləndirilməsi istiqamətində 
mühüm işlərə start verildi.

Prezident İlham Əliyevin 2005-
ci ildə imzaladığı fərmanla martın 
5-i Azərbaycanda İdman və Bədən 
Tərbiyəsi Günü kimi qeyd edilir. 

Həmin vaxtdan başlayaraq, idmançılar 
dövlət başçısının fərmanı ilə yüksək 
dövlət mükafatları, fəxri adlarla təltif 
olunurlar. İdmançılara göstərilən 
dövlət qayğısı ildən-ilə artırılır. Buna 
görə də ölkəmiz son illərdə idma-
nın inkişafı istiqamətində mühüm 
uğurlar qazanıb, idmançılarımız isə 
Azərbaycanı beynəlxalq idman yarış-
larında layiqli şəkildə təmsil edirlər. 
 Prezident İlham Əliyevin təşəbbüsü 
və nəzarəti ilə Azərbaycanın hər 
bir bölgəsində idman arenalarının, 
Olimpiya komplekslərinin tikilərək 
yeniyetmələrin, gənclərin ixtiyarına 

verilməsi ölkəmizdə böyük idmançı 
ordusunun formalaşmasını şərtləndirib, 
idmanın kütləviliyi təmin edilib.

İdmançılarımızın olimpiadalar-
da, beynəlxalq səviyyəli mötəbər 
yarışlarda qazandıqları uğurlar 
sayəsində Azərbaycan dünyada idman 
ölkəsi kimi tanınıb. Son illərin idman 
nailiyyətlərinə nəzər yetirdikdə bir 
daha şahidi oluruq ki, Azərbaycan bü-
tün beynəlxalq yarışlarda ən yüksək 
pillələrdə özünü təsdiq edib. Başqa 
sözlə, idmanın inkişaf etdirilməsi 

istiqamətində görülən genişmiqyaslı 
işlər nəticəsində Azərbaycan Avro-
panın idman mərkəzlərindən birinə 
çevrilib. Azərbaycan idmançıları-
nın mötəbər beynəlxalq yarışlarda, 
olimpiadalarda çıxışları da getdikcə 
daha uğurlu olur. Birinci Avropa 
Oyunlarında Azərbaycan idmançıları 
21 qızıl, 15 gümüş və 20 bürünc 
medal qazanmağa müvəffəq oldular. 
IV İslam Həmrəyliyi Oyunların-
da isə idmançılarımız 75 qızıl, 50 
gümüş, 37 bürünc medal qazanaraq 
komanda hesabında birinci oldular. 
Bütün bunlar Azərbaycanda idmana 

dövlət qayğısının müsbət nəticələrini 
və idmanın inkişaf səviyyəsini əyani 
göstərir.

Respublikamızda idmanın yüksək 
inkişaf səviyyəsinə çatması, id-
mançılarımızın beynəlxalq arenada 
böyük uğurlar qazanması birbaşa bu 
sahəyə göstərilən dövlət qayğısı ilə 
bağlıdır. Prezident, Milli Olimpiya 
Komitəsinin rəhbəri İlham Əliyev 
Azərbaycanda idmanın kütləviliyinin 
təmin olunmasını daim diqqət 
mərkəzində saxlayır. Təsadüfi deyil 

ki, ölkəmizdə idmanın maddi-tex-
niki bazasının əhəmiyyətli dərəcədə 
möhkəmləndirilməsi, idmançıların 
sosial-məişət məsələlərinin həllinin 
daim diqqət mərkəzində saxlanılması 
gənclər arasında idmana böyük maraq 
oyadıb. İdmançıların xüsusi diqqət 
və qayğı ilə əhatə olunması idmanın 
inkişafını stimullaşdırmaqla yanaşı, 
bu sahədə qarşıya qoyulan bütün 
hədəflərə çatmağa imkan verir. 

Möhtərəm Prezidentimiz id-
mançıların böyük dostu və ha-

misidir. İdman ictimaiyyətinin 
nümayəndələri dövlətimizin başçısı 
İlham Əliyevin rəhbərliyi ilə idma-
nın inkişafı istiqamətində həyata 
keçirilən tədbirləri, görülən işləri 
yüksək qiymətləndirirlər. Eyni 
zamanda, bu sahədə əldə edilən 
nailiyyətlər beynəlxalq idman 
ictimaiyyəti tərəfindən də təqdir 
olunur. Bu, təsadüfi deyil, çünki 
Azərbaycanda çoxsaylı idman ya-
rışları, o cümlədən Avropa və dünya 
çempionatları, Olimpiya və qeyri-
olimpiya idman növləri üzrə yarışlar 
keçirilir. Azərbaycan sülh, dostluq və 
əməkdaşlıq dəyərlərini özündə ehtiva 
edən Olimpiya hərəkatının təşviqinə 
böyük dəyər verir. 

İdman sahəsində qazanılan 
qələbələr, Azərbaycanın bayrağının 
yüksəyə qaldırılması, Dövlət himni-
mizin səsləndirilməsi hər bir gəncdə 
qürur hissi yaradır. Müxtəlif növlər 
üzrə federasiyaların, idman klubla-
rının, cəmiyyətlərin uğurla fəaliyyət 
göstərməsi, Milli Olimpiya Komitəsi, 
Gənclər və İdman Nazirliyi və digər 
müvafiq qurumların vahid siyasət 
aparmaları uğurlarımızı daha da 
zənginləşdirir.

Dünyanın ən mötəbər idman 
tədbirlərindən olan Olimpiya Oyun-
larında Azərbaycan idmançılarının 
möhtəşəm qələbələr qazanması xüsusi 
qeyd edilməlidir. Olimpiya Oyun-

larında Azərbaycan komandasının 
əldə etdiyi nəticələrə nəzər salsaq, 
olimpiadadan-olimpiadaya çox böyük 
uğurların əldə edildiyinin şahidi olarıq. 
Azərbaycan yığma komandası son Rio 
Olimpiadasında əvvəlki olimpiada-
larla müqayisədə daha geniş heyətlə 
– idmanın 18 növü üzrə 56 idmançı ilə 
təmsil olunmuşdu. “Atlanta-1996”da 1, 
“Sidney-2000”də 3, “Afina-2004”də 5, 
“Pekin-2008”də 7, “London-2012”də 
10 medal qazanan Azərbaycan koman-
dası “Rio-2016” Yay Olimpiya Oyun-
larında tarixi qələbəyə imza ataraq, 18 
medal əldə etdi. Bu nəticə ilə yığmamız 
medalların sayına görə 207 iştirakçı və 
87 mükafatçı dövlət arasında 14-cü yeri 
tutdu.

Bu uğurlarımız, ümumiyyətlə, 
Milli Olimpiya Komitəmizin fəaliyyəti 
beynəlxalq aləmdə də yüksək 
dəyərləndirilir. Təsadüfi deyil ki, 
Beynəlxalq Olimpiya Komitəsinin 
(BOK) prezidenti cənab Jak Roq Milli 
Olimpiya Komitəmizin fəaliyyətinə 
yüksək qiyməti dünyanın digər milli 
Olimpiya komitələrinə müraciətində 
vermişdir: “Azərbaycan Milli Olimpiya 
Komitəsi başqa Olimpiya Komitələri 
üçün örnək olmalıdır, Azərbaycan 
MOK-dan nümunə götürməlisiniz”. 

Artıq Tokio Yay Olimpiya Oyun-
larına hazırlıq həlledici mərhələyə 
qədəm qoyub. Müxtəlif idman 
növləri üzrə təmsilçilərimiz Olim-
piadaya lisenziya qazanmaq üçün 
bütün qüvvələrini səfərbər ediblər. 
Atletlərimiz ənənəyə sadiq qala-
raq növbəti Olimpiya Oyunlarında 
qələbələrin sayını daha da artırmaq 
əzmindədirlər.

Yusif BABANLI, 
Azərbaycan Dövlət 

Bədən Tərbiyəsi və İdman 
Akademiyasının prorektoru, 

professor

Ərəb tələbələrin ATU-da təcrübəsi yekunlaşıb
 � Birləşmiş Ərəb Əmirliklərinin (BƏƏ) Rak şəhərinin Tibb 

və Sağlamlıq Elmləri Universitetinin tələbələri ATU-da təcrübədə 
olublar. 3 həftə davam edən təcrübə zamanı 3-cü kurs tələbələri 
ATU-nun Tədris Terapevtik və Tədris Cərrahiyyə Klinikalarında 
müalicə işi üzrə biliklərini artırıblar. Ərəb tələbələr bu müddət 
ərzində klinikalarda keçirilən əməliyyatlarda iştirak edib, treninq 
mərkəzlərində keçirilən tədbirlərə qatılıblar.

BƏƏ-dən olan tələbələrin ATU 
rəhbərliyi ilə görüşündə elmi işlər 
üzrə prorektor, dosent Rauf Bəylərov 
universitetdə hər il dünyanın müxtəlif 
ölkələrindən olan tələbələrin təcrübə 
keçdiyini, aparıcı mütəxəssislərin 
ATU-da qonaq olduğunu bildirib: “Biz 
dünyanın aparıcı universitetləri, bilik 
mərkəzləri ilə münasibətləri daha da 
genişləndiririk. Bura tələbə mübadiləsi 
ilə yanaşı, elmi işlərin mübadiləsi, 

müştərək elmi araşdırmalar, birgə 
startup ideyaların reallaşdırılması və 
s. aid etmək olar”. R.Bəylərov ərəb 
tələbələrə müvəffəqiyyətlər arzulayıb.

Birləşmiş Ərəb Əmirliklərinin Tibb 
və Sağlamlıq Elmləri Universitetinin 
ağız və üz-çənə cərrahiyyəsi kafed-
rasının assistenti Sabrin Ali Azim 
əməkdaşlıq üçün şəraitin yaradıldı-
ğına görə ATU rəhbərliyinə, xüsusi 
olaraq rektor Gəray Gəraybəyliyə 

təşəkkürünü bildirib. Qeyd edib ki, son 
illər ATU-da ciddi islahatların aparıl-
ması müşahidə olunur və artıq bu isla-
hatlar müsbət nəticəsini verməkdədir. 
Sabrin Ali Azim ATU ilə əməkdaşlığın 
gücləndiriləcəyini və gələcəkdə daha 
çox birgə layihələrin icra olunacağın-
dan əminliyini bildirib.

Görüşdə ATU-nun beynəlxalq 
əlaqələr şöbəsinin mübadilə proqram-
ları üzrə koordinatoru Müşfiq Orucov 
da iştirak edib.

Sonda ATU-da təcrübə keçən 
BƏƏ-li tələbələrə sertifikatlar təqdim 
olunub. Gənclər kursdan məmnun qal-
dıqlarını, ATU-da keçdikləri təcrübənin 
onların gələcək karyeralarına ciddi 
fayda verəcəyini bildiriblər.

Z.BƏŞİRQIZI, “Xalq qəzeti”

Yeni iş yerlərinin yaradılması 
prioritet istiqamətdir

Azərbaycanda yeni iş 
yerlərinin yaradılması prosesinə 
daim önəm verilib. Son 15 
ildə 2 milyon yeni iş yeri 
yaradılıb. Prezident İlham 
Əliyev iş yerlərinin yaradıl-
masının daimi proses olmasını 
prioritetlərdən biri kimi elan 
edib: “İş yerlərinin yaradılması 
üçün sərmayə qoyuluşu əsas 
vəzifədir. Dövlət tərəfindən ya-
radılan iş yerləri, sadəcə olaraq, 
sosial xarakter alır. Biz bunu 
edirik və edəcəyik”.

İş yerlərinin yaradılma-
sı, özünüməşğulluğun təmin 
olunması ölkədə işsizliyin 
kəskin şəkildə azalaraq 5 
faizə enməsi ilə nəticələnib. 
Eyni zamanda, Azərbaycanda 
əmək və məşğulluq sahəsində 
həyata keçirilən islahatlar 
nəticəsində əmək qanunverici-
liyi beynəlxalq əmək norma-
larına uyğunlaşdırılıb, əmək 
bazarının təkmilləşdirilməsi, 
əmək münasibətlərinin sosial 
dialoq, kollektiv müqavilələr 
və sazişlərlə tənzimlənməsi 
istiqamətində uğurlu nəticələr 
əldə olunub.

Dövlət Statistika 
Komitəsinin yaydığı məlumatda 
nəzərə çarpdırılan göstəricilər 
də respublikada iş yerlərinin ya-

radılması və özünüməşğulluğun 
təmin olunması məsələsinə 
diqqətlə yanaşılmasından xəbər 
verir. Belə ki, həyata keçirilən 
islahatlar nəticəsində cari ilin 
birinci yarısında ölkədə 92 min 
yeni iş yeri istifadəyə verilib. Bu 
dövrdə yaradılan iş yerlərinin 
28,9 faizi qeyri-dövlət sektorun-
da açılıb. 

Yeni iş yerlərinin 63,6 
faizi Bakı şəhərinin, 0,4 faizi 
Naxçıvan Muxtar Respublika-
sının, 36 faizi digər regionların, 
o cümlədən 13 faizi Aran, 6,4 
faizi Gəncə-Qazax, 6,2 faizi 
Lənkəran, 2,6 faizi Dağlıq Şir-
van, 2,5 faizi Yuxarı Qarabağ, 
2,4 faizi Şəki-Zaqatala, 1,8 faizi 
Abşeron, 1 faizi Quba-Xaçmaz, 
0,1 faizi isə Kəlbəcər-Laçın iqti-

sadi rayonlarının payına düşüb. 
Yeni açılan iş yerlərinin 43,8 

faizi yeni yaradılan müəssisə və 
təşkilatlarda, 28,5 faizi mövcud 
müəssisə və təşkilatlarda, 0,3 
faizi fəaliyyətini bərpa edən 
müəssisə və təşkilatlarda, 27,4 
faizi isə digər tədbirlər üzrə 
yaradılıb. 

Hüquqi şəxslər tərəfindən 
yaradılan iş yerlərinin 55,3 faizi 
inzibati və yardımçı xidmətlərin 
göstərilməsi, 11,2 faizi tikin-

ti, 7,8 faizi ticarət, nəqliyyat 
vasitələrinin təmiri, 5,7 faizi 
emal sənayesi, 2,5 faizi dövlət 
idarəetməsi və müdafiə, sosial 
təminat, 2,4 faizi turistlərin 
yerləşdirilməsi və ictimai iaşə, 
2 faizi kənd təsərrüfatı, meşə 
təsərrüfatı və balıqçılıq, 2 faizi 
peşə, elmi və texniki fəaliyyət, 
11,1 faizi isə digər iqtisadi 
fəaliyyət növləri üzrə açılıb. 

Yeri gəlmişkən, bir məqamı 
da xüsusi vurğulamaq istərdik. 
Bu da regionlarda ənənəvi iş 
yerlərinin son illərdə canlandı-
rılması ilə bağlıdır. Ölkəmizdə 
xalçaçılığın inkişafına xüsusi 
əhəmiyyət verilməsi məhz 
bunun bariz ifadəsidir. 

Xatırladaq ki, dövlət 
başçısının, həmçinin Birin-
ci vitse-prezident Mehriban 
xanım Əliyevanın diqqət və 
qayğısı sayəsində artıq bir çox 
bölgələrdə xalça fabrikləri 
istifadəyə verilib, Horadiz, 
Şəmkir, Quba, Xaçmaz, İs-
mayıllı, Lənkəran və Ağdam 
xalça müəssisələri işə salınıb. 
Hazırda digər rayonlarda da bu 
istiqamətdə işlər görülür, yeni 
müəssisələr tikilir. Yunəyirici-
Boyaq Fabrikinin inşası isə 
bu istiqamətdə reallaşdırılan 
son illərin ən irihəcmli iqtisadi 

layihələrindən biridir.
Qeyd edək ki, xalça istehsalı 

kompleks istehsal sahəsidir. Bu 
sahənin inkişafını Yunəyirici-
Boyaq Fabriki olmadan təsəvvür 
etmək mümkün deyil. Xalça 
istehsalı üçün zəruri xammal 
bazasının yaradılması məqsədilə 
ötən il Sumqayıt Kimya 
Sənaye Parkında “Azərxalça” 
Açıq Səhmdar Cəmiyyətinin 
Yunəyirici-Boyaq Fabrikinin 
tikintisinə başlanılıb. Burada 
İtaliya, Fransa və Türkiyədə 
istehsal olunan avadanlıqlar 
quraşdırılacaq.

Artıq fabrikdə əsas tikinti 
işləri başa çatdırılıb. Hazırda 
həyətdə abadlıq işləri aparılır. 
Müəssisə qəbul ediləcək yunun 
yuyulması, qurudulması, daran-
ması, əyirilməsi və boyanması 
üçün nəzərdə tutulan istehsalat 
sahələri avadanlıqların quraş-
dırılmasına tam hazır vəziyyətə 
gətirilib. Yaxın vaxtlarda 
avadanlıqların quraşdırılmasına 
başlanılacaqdır.

Qeyd edək ki, fabrikin 
istehsal gücü ildə 1500 ton çirkli 
yun qəbul etməyə imkan verir. 
Müəyyənləşdirilən istehsal 
proseslərdən sonra yunun bir 
hissəsi 250 ton iplik əldə etməyə 
sərf olunacaq. Burada 350 ton 
təmiz yun istehsalı nəzərdə 
tutulub ki, bu da xammal kimi 
satışa çıxarılacaq. Bunun üçün 
araşdırma aparılıb, hansı ölkədə 
belə xammala tələbatın olduğu 
müəyyənləşdirilib. Fabrikdə 
100 nəfərin işlə təmin edilməsi 
nəzərdə tutulub. 

Burada istehsal olunacaq 
ipliklər sifarişə uyğun olaraq, 
təbii və kimyəvi boyaqlarla 
boyanaraq satışa çıxarılacaqdır. 
Fabrikin fəaliyyəti nəticəsində, 
ilk növbədə, “Azərxalça”nın 
filiallarının, bundan baş-
qa ölkəmizin digər sənaye 
müəssisələrinin, özəl xalça ema-
latxanalarının yun iplik tələbatı 
ödəniləcək, idxaldan asılılıq 
tamamilə aradan qaldırılacaqdır.

Fabrikin xammalla təchizatı 
məqsədilə Naxçıvan şəhərində, 
Bərdə, Qobustan, Sabirabad 
və Şabran rayonlarında regio-
nal yun və boyaq bitkilərinin 
tədarükü məntəqələri ya-
radılıb. Bu məntəqələrdə 
il ərzində respublikamızın 
bütün bölgələrindən 1500 
ton çirkli yun qəbulu həyata 
keçiriləcəkdir. Artıq bir neçə 
aydır ki, tədarük məntəqələrində 
yun qəbuluna başlanılıb.

“Xalq qəzeti”

Azərbaycan beynəlxalq yarışlarda  
ön sıralarda özünü təsdiqləyib

Azərbaycan idman dövlətidir. Bunu bütün dünya, idman ictimaiyyəti qəbul edir, 
bilir. Azərbaycanda idmanla, Olimpiya hərəkatı ilə bağlı məqsədyönlü siyasət apa-
rılır. Məhz bu siyasət nəticəsində biz bu gün bu uğurlar haqqında danışa bilərik. 
Düşünülmüş siyasət, məqsədyönlü işlər idmanı Azərbaycanda, cəmiyyətdə önəmli 
bir ictimai amilə çevirmişdir. Bu gün idmançılara cəmiyyətdə çox böyük hörmət 
var. İdmançılar cəmiyyətdə layiqli yer tutublar. İdmanla məşğul olmaq istəyənlərin 
sayı getdikcə artır. Bunun əsas səbəbi idmançılarımızın uğurlarıdır və idmançılara 
göstərilən dövlət qayğısıdır.

İlham ƏLİYEV  
Azərbaycan Respublikasının Prezidenti

Azərbaycanın dövlət müstəqilliyini bərpa etdiyi  dövrü 
hər birimiz yaxşı xatırlayırıq. Həmin dövrdə digər 
sahələr kimi, idmançılarımız və idman yarışları da 

tamamilə unudulmuşdu. Tanınmış idmançılarımız öz usta-
lıqlarını artırmaq, həmçinin beynəlxalq miqyaslı yarışlarda 
iştirak etmək üçün xarici ölkələrə üz tuturdular. 1990-1993-
cü illərdə Azərbaycanda bütün idman qurğuları dağıdılmış-
dı. Respublikamızın ən böyük stadionu bərbad vəziyyətə 
salınmışdı. Müxtəlif adamlar stadionda bazar, dükanlar 
açmışdılar, oranı kababxanaya çevirmişdilər. Yalnız ulu 
öndər Heydər Əliyevin ölkəyə qayıdışından sonra idmana və 
idmançılara qayğı artdı. 

Sosial dövlət olan Azərbaycanda iş yerlərinin yara-
dılmasına, özünüməşğulluğun təmin olunmasına 
daim həssaslıqla yanaşılır. Ayrı-ayrı proqramların 

icrası zamanı da bu məsələ xüsusi diqqətdə saxlanılır. 
Ölkənin güclü iqtisadi inkişafı, maliyyə imkanlarının art-
ması da iş yerlərinin yaradılması prosesini sürətləndirir. 
Beləliklə, respublikada iqtisadi fəallığın davamlı şəkildə 
artması fonunda yeni iş yerləri açılır, bu isə təbii ki, in-
sanların həyat səviyyəsinin yüksəlməsində özünü qabarıq 
büruzə verir. 

Fermerlər üçün maarifləndirici tədbir

“Gənclik və maarifçilik” İctimai Birliyi tərəfindən icra edilən “Fermerlərin 
ekoloji təmiz kənd təsərrüfatı istehsalı üzrə maarifləndirilməsi” layihəsi 
çərçivəsində AMEA-nın Lənkəran Regional Elmi Mərkəzində regionun 
fermerləri üçün seminar təşkil edilib. Tədbirdə Lerik, Astara, Masallı və 
Lənkəranda fəaliyyət göstərən fermerlər və əlaqədar təşkilatların elmi 
işçiləri iştirak ediblər.

Lənkəran Regional Elmi Mərkəzi 
rəhbərliyinin dəstəyi və fəal iştirakı ilə baş 
tutan tədbirdə layihənin rəhbəri, biologiya 
üzrə fəlsəfə doktoru Vaqif Əmikişiyev, 
Regional Mərkəzin direktoru, tanınmış 
alim, professor Fərman Quliyev, iqtisa-
diyyat üzrə fəlsəfə doktoru Əsəd Nuriyev, 
mərkəzin şöbə müdiri, tarix üzrə fəlsəfə 
doktoru Mais Cəfərov, aqrar elmlər üzrə 
fəlsəfə doktoru Xalıqverdi Babayev, 
ekspertlər və başqaları ekoloji təmiz kənd 
təsərrüfatı, üzvi əkinçiliklə bağlı dünya 

təcrübəsi, Azərbaycanda ekoloji təmiz 
kənd təsərrüfatının tarixi və bu günü, 
Azərbaycanda ekoloji təmiz kənd təsərrüfatı 
hərəkatı, ekoloji təmiz kənd təsərrüfatı ilə 
bağlı ölkə qanunvericiliyi, genetik modifi-
kasiya olunmuş bitkilər, problemlər və çıxış 
yolları, digər müvafiq məsələlərlə bağlı 
məruzələrlə çıxış edib, praktiki tövsiyələr 
verib, iştirakçıların suallarını cavablandı-
rıblar.

Ekoloji təmiz kənd təsərrüfatı məhsulu 
istehsalı sahəsində ölkədə, ümumən 

Azərbaycan Milli Elmlər 
Akademiyasında, xüsusən də 
AMEA Torpaqşünaslıq və Aq-
rokimya İnstitutunun Ekoloji 
Təmiz Kənd Təsərrüfatı üzrə 
Regional Təcrübə və Resurs 
Mərkəzində görülmüş işlər, 
aparılmış tədqiqatlar, fermerlər 
üçün yaradılmış imkanlar qeyd 
edilib. 

Toplantı iştirakçılarına 
AMEA Genetik Ehtiyatlar 
İnstitutunda geni dəyişdirilmiş 
bitkilərlə bağlı toplanmış 
hərtərəfli informasiya və 
görülən işlər barədə məlumat 
verilib, AMEA-nın müxbir 
üzvü Zeynal Əkbərovun 

“Ekoloji təmiz kənd təsərrüfatı istehsalı və 
genetik modifikasiya olunmuş bitkilər” adlı 
kitabçasından məlumat almaq tövsiyə edilib. 

Seminara yekun vuran AMEA Lənkəran 
Regional Elmi Mərkəzinin direktoru, pro-
fessor Fərman Quliyev regionda müvafiq 
problemlərlə bağlı durumdan danışıb, ekolo-
ji təmiz çay isehsalının təşkilinin vacibliyini 
vurğulayıb.

Layihənin rəhbəri və icraçıları bu 
günlərdə Lənkəran, Astara, Masallı və Lerik 
rayonlarında yerlərdə fermerlərlə görüşlər 
keçirib, onlara geni dəyişdirilmiş bitkilər, 
ekoloji təmiz kənd təsərrüfatı istehsalı ilə 
bağlı məlumatlar verib, hüquqi-normativ 
sənədlər əsasında hazırlanmış kitabça və 
informasiya xarakterli bukletlər paylayıblar. 

Sərraf TALIBOV, 
Lənkəran şəhəri


